1.- PROMESA Y UFIERTA D’AERNU

Un bastiazu de lluz arrodió a los máxicos, allanciándolos de secute a dalgún llugar indesplicable ya inatalantable pa mente humana. Aende viéronse los máxicos esnalando ente lo que semeyaba borrina, espidos de mente y cuerpu y ensin vergoña dala, pues tala palabra y nun fai parte de la pureza. Y una voz nueva oyeron:

— “Xunistis los contrarios dende los cenciello y evidente. ¿Pronunciaréis tamién la conseya de la Piedra del Xustu?”

Aedrics faló mecánico, fuera de sigo y en sin querer facelo:

— “Conocer ye morrer pa renacer”

Y la voz dixo:

— “Venís equí comu fuistis paridos. Pasestis pela clica de la tierra. Les prebes foron cumplides. Delantre min, nuevos sois. Teneis yá la sabencia allampiada. Bien dicís lo que dicís. Asina foi, y asina sedrá per siempre. Quien pruya pol saber, primero tracamundie lo que sepia, y morriendo primero na sabencia aneya, renaza a la nueva conocencia. Y quienes sabiendo esto,  fueron a xunir los contrarios que siempre fueron unu, y alendaron la sabencia d’estes piedres pariéndose a sigo,  meriten el pagu de cualaquier delda”

Y la voz d’Aernu apaició con truena, pero polita. Y Aernu dixo:

— “Mortales, oyíime agora que cumpliose lo mandáu. Daime una virxe y enxendrarevos el fíu que sedrá más qu’un mortal y cuyo brazu fadrá tremar a los mesmos servidores de Wegos. Daime la virxe, y el vuesu pueblu, que ye’l míu, caleyará con vidayes de lloréu fasta que’l ladín aporte pel naciente, nes dómines de Yexu. Apurriime la virxe pa que’l dau del Gwell seya cumplíu y la viesca seya salva”

2.- ¿U LA VIRXE?

— “¡¡ Mayestru...mayestru...!!

Yera la voz de Vulina, xiringando a lo máxicos a caña tendida.

— “¡¡Volvei, volvei...!!” —glayaba la mozuca

Y sintíen en focicu moquetades ensin cuentu.

Los máxicos esperteyaron amosando sorpresa y alloriamientu, esparamentando comu lloqueros. Entrugaron desafranaos qu’aú taben, que qué yera aquello, que quién yera aquella persona que-yos solmenaba canyuelaes a destayu.

— “Tais en furacu, mayestros. Comu vi qu’entardabeis n’aprucir a la cuerria, allegeme equí embaxu, a ver qué vos pasaba. Y atopevos incoscientes, tiraos de brucies sobro’l suelu. Va pa un cachin que trato d’alibotavos”.

Los máxicos fincaron escabildaos. Chochos dafechu, delantre aquelles nuncies. Aedrics preguntó’l primeru, al empar que s’allevantaba del suelu.

